 Шәйхулова Миләүшә Фәгыйль кызы          
Азнакай районы Җиңү бистәсе  гомуми урта белем бирү мәктәбенең

татар теле һәм әдәбияты укучысы
                               “Без Тукайлы халык
Зал бәйрәмчә бизәлгән.Г.Тукайга багышлап чыгарылган әдәби газета, Г.Тукайның: “Әгәр милләт мине, илтифат итеп, искә алса, шул минем максатым, теләгем һәм бәхетем”,- дигән сүзләр язылган плакат, Мотыйгулла хәзрәт гаиләсен чагылдырган рәсемнәрдән төзелгән  газета; Кушлавыч, Өчиле, Кырлай авылларының, Җаек, Казан шәһәрләренең Тукайга мөнәсәбәтле урыннарын чагылдырган рәсемнәр эленә, Г.Тукай исемендәге дәүләт премиясенә лаек булган әсәрләрдән китап күргәзмәсе оештырыла.
  1. “Бәйрәм бүген” җыры.(Җ.Фәйзи көе)
2. Шигырь “Тукай көне”  ( М.Әгъләмов) (Бер укучы, сәхнә артыннан чыгып, шигырь сөйли-сөйли алга таба килә)
Илдә кояш,

Җирдә кояш,

Йөздә кояш, күздә кояш.

Көндәгечә көлә кояш,

Әмма бүген үзгә кояш.

Бүген аның каршысына

Канатланып чыккан бөре...

Аваз сала томшыклары:

Тукай көне!

Тукай көне!

Килә язлар, китә язлар,

Һәр ел саен үзгәрелә...

Үзгәрелә...

Һәр ел саен Тукай гына

Япь-яшь хәлдә килә безгә.

Киңлекләрдә язгы аваз-

Чыр-чу килә кошлар иле,

Чеңләп тора аһәңнәре:

Тукай көне!

Тукай көне!

Илдә кояш,

Җирдә кояш,

Тукай көне канат җәйгән.

Бәйрәм бүген, бәйрәм бүген,

Тукай көне-

Безнең бәйрәм!
3.Шигырь  “Мәңгелек яз”    Р.Вәлиев (2 нче укучы  сәхнәнең икенче ягыннан чыга)
              Шатлыгыннан бүген апрель көлә,

Көлү тавышы - һәрбер инештә.

Карлар түгел, җирнең җаны эри-

Апрель аңа шундый килешкән.

Апрель булып, илгә Тукай килә-

Үлгән җаннар, каннар яңара.

Яз аенда кем соң хыялланмый

Тукай кебек яшәп янарга!

Апрель булып, җиргә шатлык килә,

Яз уяна һәрбер күңелдә.

Күзен ача агач бөреләре-

Чәчәкләргә илем төренә.                                      
Бергә             

Бәйрәм бүген- Тукай көне-

Чәчәкләргә илем төренә                             Чәчәкләр биюе
А.Б.-1  Гап-гади бер апрель көне һаман

          Татарымның күңел түрендә.

Гадәти хәл: тукмак чаклы малай

Туа ул көн Арча җирендә.

Ача малай чишмә ачкан кебек,

Үз йөрәген иркен дөньяга.

Аның «Туган телен»җырлап бүген,

Куана да татар моңлана.

Тукай.- дисәм, кояш нуры белән

Тирә-якка моңнар тарала.

Бөек   Тукай халык ярасы ул,

Үзе  дәва- тирән ярага.

А.Б.-2     1886 елның язы.Апрель ае. Моннан 120 ел элек тә яз гадәттәгечә килә.  Агачларда бөреләр бүртеп килә, болыннар яшәрә, табигать уяна.Бөтен  тереклек,  яз килүгә куанып,аваз сала

А.Б.-1         Авылның мулласы Мөхәммәтгариф белән Бибимәмдүдә гаиләсе  яшәреп  килгән табигатьне тагын да ямьләндереп, шатлык өстенә сөенеч  өстәп дөньяга килгән сабыйларына куаналар. Дөньяга бөек шагыйрь тууын, бу сабыйның  кечкенә генә шушы Кушлавыч авылын илгә танытачагыннан хәбәрдар булмаган авыл халкы язгы авыл мәшәкатьләренә   чумган. Әнә җигүле атка утырган бер агай басу ягына  китеп бара, авыл башындагы   яңа чирәм борын төрткән аланлыкта,  чыр-чу килеп, бала-чага уйный, берничә җитү кыз чишмәгә суга ашыга.

 “Кушлавыч” җыры(Ф.Гыйззәтуллина сүзләре) яңгырый, Җигүле ат чабып уза, ат эчерергә  баручы егетләр,суга баручы кызлар үтеп китә.1Кызлар башкаруында күмәк                         бию  башкарыла. 
А.Б.-2      Соңрак, шагыйрь  Габдулла дөньяга аваз салган авылына багышлап      шигырь

яза:     Тау башына салынгандыр безнең авыл,

            Бер чишмә бар, якын безнең авылга ул.

            Авылыбызның ямен, суы тәмен беләм,

            Шуңар күрә сөям җаным-тәнем белән.
                 “Туган авылым” җыры(А.Монасыйпов көе)
А.Б. -1  Булачак шагыйрьне дөньяга тудырган, аңа күкрәк сөтен имезеп, яшәү  көче биргән һәм, ниһаять, баласына шагыйрьлек таланты бүләк иткән изге ана-Арча районының  Өчиле авылында туып үскән кыз.Ул  шул авылның Зиннәтулла   хәзрәт кызы Бибимәмдүдә апа. Мәмдүдә озынчарак йөзле,сызылып киткән кара кашлы, матур кылыч борынлы, төскә-биткә чибәр, матур буй-сынлы,  кирәк чакта шигырь белән җавап бирә торган, сүзгә-телгә  оста, тегү-чигүгә маһир хатын була. Улы Габдулланы ул “Җан Габдуллам, якутым, гәүһәрем!”-дип, күкрәгенә кысып сөяргә яраткан.                
     Кызлар ансамбле башкаруында   “Бишек җыры” (Г Тукай сүзләре)
      А.Б.-2  Беренче кайгы җилләре нәни Апушның тәрәзәсен бик иртә кага: пар канатлы булып, гаилә җылысын тоеп яшәү насыйп булмый аңа. Әтисе үлгәндә ул  5 айлык кына булып кала.
                 (  Җыр яңгырый:   ...әни мине

                                   Ак биләүгә биләгән,

                                   Ак биләүләргә биләгән,

                                   Бәхете булсын димәгән.)
     Иренең вафатыннан соң Өчилегә кайтырга мәҗбүр булган Бибимәмдүдәгә  үзен сорап килгән Сасна авылы мулласына  ризалык бирүдән башка чара калмый. Үзенең  бу авылга килүен Габдулла   “Исемдә калганнар” исемле автобиографик әсәрендә менә ничек искә ала.   “Ничек, ни рәвешле бардым, мине кемнәр каршылады-анысын белмим; ләкин үги әтиемнең мине сөюе, миңа чәй янында кәрәзле балны ак күмәчкә ягып бирүе, минем шунда куанганнарым, биш минутлык төш шикелле генә, әле дә булса хәтеремдә. Ләкин бу рәхәт  бик озакка бармаган.Минем анам бу муллада бер ел кадәрме, күпмедер торгач, белмим, нинди авырудандыр вафат булган”             

 Шигырь     “Сасна Пүчинкәсе авылы зиратында” Р.Гаташ
Әкрен, әй, җил, тын бул, тыңла:

Монда- Тукай әнкәсе...

Чишмә җырлый... Гүя ул да

Шул әнкәнең тәңкәсе,

Йә моңлы чулпы тавышы.

Кызларның судан кайтышы-

(Тыңла, Шагыйрь әнкәсе!)

Һәр татар кызы баш исен

Бөек ана кабренә;

Шаулый каеннар... Ул инде

Күчкән халык бәгъренә.

Монда бары кабер ташы 
                           Сөйли: “Тукай әнкәсе...”

Ә чишмәләр тынмый җырлый:

“Сасна кызлары, исән бит

Мәмдүдәнең тәңкәсе, чулпылары?

Мирас итте

Якты моңын, ак күңелен

Сезгә шагыйрь әнкәсе.

Сездә-чулпы, тәңкәсе”                
А.Б.-1       Кырыс язмыш Габдулланы икенче тапкыр Зиннәтулла бабасы йортына китереп ташлый.   Тормышның бик авыр, бөтен Идел буйларын дәһшәтле ачлык каплап алган 1890-1892 еллар була бу. Шуңа күрә Габдулланың биредәге тормышын күз алдына китерү кыен түгел.
                         ...Минем дә бит телем бу дөньяга
“Әттә, әннә,-”диеп ачылган.
Һәм бикләнгән шул сүз сабый килеш

Күбәләктәй күңелләремдә.

Мин гаеплемени гомерләрнең

Шулай иртә сүрелгәненә.

Мин гаеплемени назланырга

Җитмәгәнгә миңа чиратлар.

Әнкәм җанын ак күбәләк диләр,

Кире кайтса, гөлгә кунаклар.   (Ф.Гыйззәтуллина)
А.Б.-2  Биредә яшәү ничек кенә кыен булмасын, бу  гаилә сабыйны ач үлем тырнагыннан саклап калган, аңа яшәү көче биргән.Әле язмыш аны  Өчилегә кабат-кабат кайтарачак.Танылган шагыйрь булгач Габдулла:
Айрылып китсә дә гомремнең таңында мин,

И Казан арты! Сиңа кайтым сөеп тагын да мин, дип язачак.

Ә бу юлы  язмыш дигәнебез Өчиленең бер крестьяны кыяфәтендә булып, Габдулланы Казанга алып китә.

(Габдулланы   асрамага бирү  күренеше: базарда халык кайнаша,   ат килеп туктаганы ишетелә,“асрамага бала бирәм,”дигән тавыш ишетелә. Нәни Габдулланы ияртеп бер абзый килеп керә, шул сүзләрне кычкыруын дәвам итә. Халык арасыннан ирле-хатынлы ике кеше аерылып чыга, баланы үзләре белән алып китәләр )
А.Б.-1             -Асрамага бала бирәм,

  Йә, кайсыгыз ала?-

   Шомлы тавыш ишетелде

   Печән базарында.

   Кайберәүләр читләп үтте,

Кемдер кызганды.

Арадан бер мәрхәмәтле

Аны күтәреп алды. (Р.Арсланова)

Бу мәрхәмәтле кешеләр ирле-хатынлы Мөхәммәтвәли абзый белән Газизә апа була.      
Яңа бистәдә үткән ике  ел шагыйрь тормышында якты хатирә буларак саклана.   Бу әти-әнисе икесе берьюлы   авырып киткәч, үзләренең үлеп китүләреннән куркып, малайны кире бабасына кайтарырга мәҗбүр булалар. 
 А.Б.-2  Үзләре  дә мохтаҗлыкта яшәгән бу гаилә,  асрамага  бирәсе бала барлыгын  әйтеп хәбәр җибәрәләр. Кырлай авылыннан Сәгъди  исемле абзый килеп,  кечкенә Апушны  үзләренә алып китә.   Бу авылны ул соңыннан “дөньяга күзем ачылган урын”дип атый. Шагыйрьнең    иҗатында бу авылны сурәтләүгә мөһим урын бирелгән.

                              1.  “Шүрәле”дән өзек сөйләү

                             2.   Шигырь «Кырлай»  Ә.Рәшитов
А.Б.-2  Бала чакта әле бик күп

             Кулдан-кулга йөрде.

             Җылы кочак, кадер-хөрмәт

              Апуш бик аз күрде.

 Нәни Апушның  сәяхәте бу юлы да Кырлай авылы  белән генә дә чилләнми.  Бер-бер артлы ике баласын  югалткан Галиәсгар җизнәсе белән Газизә апасы аны Җаекка алдырталар.
                         Җыр.  Җыр  “Тукай иртәсе”    (Г.Афзал сүзләре,   С.Җәләй-Вәлиди көе)
А.Б.-1  Җаек-Г.Тукайның журналист һәм шагыйрь буларак ныгыган урыны.Ул монда  “Мотыйгыя”мәдрәсәсенә  укырга бара.Әтисе белән бер  мәдрәсәдә белем алган Мотыйгулла хәзрәтнең ярдәмен  һәрвакыт тоеп яши Габдулла.Шигырь язу серләренә дә аны ул өйрәтә.Г.Тукайның беренче  әсәрләре Уральск шәһәрендә чыккан “Фикер”газетасында һәм  “Әлгасрел-җәдит”журналында басыла.  Монда ул Мотыйгулла хәзрәтнең улы- булачак  беренче профессиональ җырчы Камил Мотыйгый  белән аралашып яши, кызы-булачак опера җырчысы- Галия Кайбицкаяны кулына алып, “ай-яй каты кычкыра, җырчы булыр бу”,- дип  юрый   торган була.
        А.Б.-2     Г.Кайбицкая  истәлекләреннән:  “Хәвефле  1913 нче ел. Тукаебыз үлгән ел. Әниемнең сөйләүләре буенча, әтиебез Мотыйгулла  бу зур югалтуны бик авыр кичерә. Йөрәге өзгәлә аның.

Бу кайгылы минутларда әтиебез өлкән кызы Әминәгә шигырь дәресләре биреп күңелен юата торган була. Әминә апабыз зиһенле бала булып чыга.Күп тә үтми аның шигырьләре “Сөембикә” журналында басыла башлый. Казан мәгърифәтчеләре ул шигырьләргә  игътибар итәләр Һәм Әминә апабызга Г.Тукай исемендәге беренче стипендия билгеләнә. Безнең гаилә дә бурычлы булып калмый, әлбәттә. !915 елның 14 май санында “Йолдыз” газетасында шундый эчтәлекле хәбәр басыла: “Камил Мотыйгый үз концертларыннан   җыелган акчаның бер өлешен Г.Тукай исемендәге стипендия фондына бирде.”
 А.Б.-1   Уйланам-уйланам да шундый фикергә киләм: ничек итеп әтиебезнең йөрәге өзгәләнмәсен соң? Габдулла абыйның бәхетле чоры шул Мотыйгулла остазы янында узган лабаса.

!907 нче елда Уральскидан Казанга китәр алдыннан Габдулла абый “Пар ат” шигырен яза:

Хуш, гомер иткән шәһәр! Инде еракта калдыгыз;

Ах! Таныш йортлар, тәмам күздән дә сез югалдыгыз.

Сездән аерылып, туганнар, җайсыз, уңайсыз тору;
Бу тору, әйтергә мөмкиндер, кояш-айсыз тору.”

                            Җыр.   “Пар ат” (Г Тукай сүзләре)
Шигырь «Син  Җаекта канат кактың»   (Жакан Сыздыков)
  Җыр          “Тукайга”           В.Әхмәтшин көе, М.Разов сүзләре
А.Б.-2   1907 елда Тукай мәгърифәт учагы булган  Казанга килә.Монда ул   Г.Камал, Х.Ямашев, С.Рәмиев кебек күренекле шәхесләр белән очраша һәм аралашып яши. Ул алдан исемен әйтеп, танышырга яратмый, шуңа күрә  аны беренче тапкыр күргән кешеләр еш кына  уңайсыз хәлдә калалар ( Г.Камал белән танышу күренеше)
А.Б. 1907 елның октярь башлары. “Йолдыз” газетасының секретаре Г.Камал ялгыз гына эшләп утырганда, ишек шакып, редакция бүлмәсенә яшүсмер кыяфәтле бер егет килеп керә.
Шәкерт-мәкертләрнең редакциягә килеп йөрүләре гадәти хәл булганга, Г Камал,

артык илтифат итмичә, яңадан өстәленә иелә. Озак сүзсез торуны килештермичә, “малай” телгә килә:

Г.Т.           

-Һади әфәнде тиз килер микән?

 (Г.Камал мыгырданып кына җавап кайтара)

Г.Т.

-Безнең газета-журналлар сезгә килгәндер бит, Галиәсгар әфәнде?

Г.К.

- Нинди газета-журналлар?
Г.Т.

-“Фикер”, “Әлгасрел-җәдит”, “Уклар”.

Г.К.

- Сез Уральскиданмыни ?

Г.Т.

- Ие.

Г.К.

-  Алай булгач, сез анда шигырьләр яза торган Габдулла тукайны да белә торгансыз?

Г.Т.

- Ул  “Апуш” мин булам

А.Б.-1    “ Болгар” кунакханәсе. Г.Тукай монда1907 елның октябрендә килеп, 40 нчы бүлмәгә урнаша һәм 1912 елның декабрь урталарына кадәр яши. Замандашларының истәлекләрендә әлеге бүлмә еш искә алына. (С.Хәкимнең “Кырыгынчы бүлмә” поэмасыннан өзек укырга мөмкин)
Казанда яшәгән елларында Тукай аеруча күп иҗат итә. (Г.Тукай  шигырьләре укыла, аның сүзләренә язылган җырлар, биюләр  башкарыла)
                  1.       Җыр “Иртә”  З.Хәбибуллин көе.

                  2.       Җыр        “Безнең гаилә”

                  3.      “Таз” шигыре буенча куелган бию        
                  4.       Җыр       “Карлыгач”
                  5.       Шигырь      “ Шагыйрь» 
А.Б.  1913 елда Клячкин больницасында үлә. Ләкин Тукай халык күңеленә мәңгегә кереп калды.  Тукай безнең үткәнебез дә, хәзергебез дә, киләчәгебез дә.   
         Кайтып киләм шулай салмак атлап,

“Артка ташлап дөнья уйларын.”

Бөек Тукай үткән юллар буйлап

Йөгереп үтә минем уйларым.

Кушлавычка, Өчилегә китә,

Йөгерек уйлар җитә Саснага:

Мәмдүдәнең чыңлый чулпылары

Кер юганда  басып басмага.

Җилдән  шаулый Кырлай каеннары,

Сәгъди абзый яный чалгысын.

Нәни Апуш кырда кузна уйный,

Онытып бөтен кайгы-сагышын.
Туганнары чыккан каршыларга:

Килеп җиткән олау Җаекка.

Мотыйгулла хәзрәт сабак бирә,

Игътибары нәни Апушта.

Хыял канатымда очып үтәм,

Пар атларда чабам Казанга.

“Болгар” номеры,кырыгынчы бүлмә

Тукай моңын саклый һаман да.

Шагыйрь йөргән эзләр буйлап үтәм,

Гасыр аша карыйм Тукайга.

           Без Тукайлы, без лаеклы халык,

Без бурычлы  калмыйк  Тукайга.
 6. Шигырь  “Без- Тукайлы халык” (Э. Шәрифуллина) 
  7.   Җыр. “Бергәләп җырлыйк” (Р.Курамшин көе,Р.Әхмәтҗанов сүзләре)     
8. “Туган тел” җыры астында сөлгеләр белән бию. (И.Шакиров башкаруында)
(Биюнең ахырында сөлгеләр әйләндерелә: “Тукайга  ...   ел” дигән язу барлыкка килә.)
Кичә  катнашучыларның һәм тамашачыларның “Туган тел” җырын  бергәләп җырлавы белән төгәлләнә.
